
М.Ә.Фазлуллинның методик мирасы
     Теманың актуальлеге. Тел укыту методикасы укытучыларның алдынгы тәҗрибәләренә һәм методик мираска таяна. Ул тәҗрибәләр методика теориясен баетуда, үстерүдә зур чыганак була. Уңай тәҗрибәләр гомумиләштерелеп өйрәнелә, һәм алга таба камилләштерелеп, заман таләпләренә туры китерелеп кулланылышка керә. Тел укытуның сыйфатын күтәрү юнәлешендәге эшчәнлекнең башлангычы К.Насыйрилар чорыннан ук башлана. Бу мәсьәләдә Г.Тукай, Г.Ибраһимовларның эшчәнлеген дә игътибарга алу мөһим санала. Әлеге юнәлешне алга таба Җ.Вәлиди, Х.Бәдыйги, М.Кобангалиев, Г.Алпаров, Г.Нугайбәк, М.Фазлуллин, В.Хангильдин, Ш.Рамазанов, М.Галләмова һ.б. телчеләр дәвам итә. Алар тарафыннан кабул ителгән метод һәм алымнарның күпчелеге хәзерге көндә дә тел укытканда уңышлы кулланыла һәм, бүгенге таләпләргә туры китереп, иҗади үстерелә [1:16]. Уңай тәҗрибәне М.Мәхмүтов, М.Зәкиев, Ф.Сафиуллина, Д.Тумашева, В.Хаков, Ф.Вәлиева, Б.Мифтахов, С.Исмәгыйлова, Г.Саттаров, Ф.Йосыпов һ.б. күренекле тел белгечләре һәм галимнәр дәвам итә. Безнең көннәрдә татар телен укыту методикасына зур өлеш керткән тел белгечләре һәм методистлардан Ф.Харисов, Ч.Харисова һ.б.ның хезмәтләре игътибарга лаек. 
     Тел укыту методикасының хәзерге торышын билгеләгәндә М.Ә.Фазлуллинның өлешен дә билгеләп үтү зарур. Профессор М.Ә.Фазлуллин педагогик эшен гыйльми-методик тикшеренүләр һәм иҗтимагый эшчәнлек белән тыгыз бәйләнештә алып бара. Аның гыйльми хезмәтләре, нигездә, педагогик, методик, программа-дәреслекләр төзү, әдәби-лингвистик характерда. Аның татар телен укыту методикасы юнәлешендәге эшчәнлеге тел белемендә мөһим урын алып тора. М..Фазлуллинның орфографиягә өйрәтү методикасы буенча әйтелгән фикерләрен бүгенге көндә дә тел укытуда уңышлы кулланырга мөмкин. Теманың актуальлеге дә шуның белән аңлатыла.

     Теманың өйрәнелү дәрәҗәсе. Авторның фәнни биографиясе, иҗади мирасы хәзерге мәгариф системасы үсешендә дә үзенең әһәмиятен саклый, шуңа күрә дә ул тирән өйрәнүгә лаек. Аның күпкырлы фәнни-педагогик эшчәнлеге Я.И.Ханбиков, М.А.Сәгыйтов, Ф.С.Вәлиева, Ф.Исламов кебек педагоглар тарафыннан танылды. Соңгы чорда Г.М.Мәхмүтова тарафыннан профессорның методик мирасына кагылышлы мәкаләләр дөнья күрде. Шулай булуга карамастан, алдынгы тәҗрибә буларак, М.Ә.Фазлуллинның тормышы һәм иҗади эшчәнлеге махсус рәвештә фәнни өйрәнү предметы буларак билгеләнмәгән.
     Максат һәм бурычлар. М.Ә.Фазлуллинның методик мирасын өйрәнү хезмәтнең максаты булып тора. Максатка ирешү өчен түбәндәге бурычлар билгеләнде:
· М.Ә.Фазлуллинның тел белемен үстерүдәге эшчәнлеген шул юнәлештәге хезмәтләре аша өйрәнү;
· Авторның орфографиягә өйрәтү методикасына караган хезмәтен өйрәнү.

Тикшеренүнең объекты – М.Ә.Фазлуллинның методик мирасы.

     Тикшеренүнең предметы – М.Ә.Фазлуллинның татар телен укыту методикасын төзү эшчәнлеге.

     Тикшеренүнең методологиясе. Эзләнү, өлешчә тасвирлауга корылган.

     Хезмәтнең теоретик әһәмияте. М.Ә.Фазлуллинның тел белеме һәм татар телен укыту методикасы өлкәсендәге эшчәнлегенә караган материаллар киләчәктә телгә өйрәтү методикасын өйрәнү тарихына караган хезмәтләр язганда кулланылырга мөмкин.
     Практик әһәмияте. Тел белеме тарихын өйрәнү махсус курсларында укытучыларга ярдәмлек ролендә кулланылырга мөмкин.

     Мөхәммәтхан Әшрафҗан улы Фазлулинның мәгариф өлкәсендәге эшчәнлеге 1904-1908 елларда Мамадыш өязенең Тарлау авылында балалар укытудан башлана. 1911-1919 елларда Мамадыш шәһәрендәге рус-татар мәктәбендә укытучы булып эшли. Ул өяздә татар мәктәпләре оештыру, аларны укытучылар һәм уку әсбаплары белән тәэмин итү өчен зур хезмәт куя. Гомумән, М.Ә.Фазлуллин зур гыйльми һәм фәнни-методик эш алып бара, татар теленең орфографиясе, пунктуациясе, методикасы мәсьәләләре буенча җитди тикшеренүләр үткәрә. “Дидактика кагыйдәләре” (1920), “Орфография нигезләре” (1930), “Дөрес язу кагыйдәләре” (1930) кебек хезмәтләре шул хакта сөйли. Галим татар диалектларын өйрәнүгә дә зур игътибар бирә. Ул Татарстанның төрле районнарына диалектологик экспедицияләр оештыра һәм аларга үзе җитәкчелек итә. Педагогның нәтиҗәле хезмәте эзсез югалмый, ул үзеннән элгәреләрнең һәм үзенең алдынгы тәҗрибәсенә таянып, башлангыч, җидееллык һәм урта мәктәпләр, педагогия һәм укытучылар институтларының татар теле һәм әдәбияты бүлекләре өчен татар теле һәм әдәбияты программалары, дәреслекләр һәм методик кулланмалар төзү эшендә катнаша.
     Авторның татар алфавитын һәм орфографиясен эшләү өлкәсендәге хезмәтен махсус билгеләп үтү сорала. Ул 1946-1948 елларда СССР ФАның Казан филиалы Г.Ибраһимов исемендәге тел, әдәбият һәм тарих институтында өлкән фәнни хезмәткәр булып эшли. Монда ул тәрҗемә һәм терминологик сүзлекләр комиссиясен җитәкли. Шул чода аның түбәндәге хезмәтләре дөнья күрә: “Татар теле алфавиты һәм орфографиясе”, “Татар орфографиясе принциплары”, “Орфография нигезләре”, “Дөрес язу кагыйдәләре”, “Аналитик алфавит һәм фонетик транскрипция”, “Татар телендә тыныш билгеләре” [3:66].
     Профессор М.Ә.Фазлуллинның методик мирасы, Г.М.Мәхмүтова хезмәтендә билгеләп үтелгәнчә, түбәндәге юнәлешләрне берләштерә: татар телен туган тел буларак укыту методлары һәм принциплары системасы, психологик-педагогик нигезе; урта мәктәп өчен татар телен укыту программалары һәм дәреслекләре; татар теле укытучыларын әзерләү һәм белемнәрен күтәрүдә фәнннең урыны һәм роле [2:28].
     Үз чоры педагогларының һәм махсус үзенең алдынгы тәҗрибәсенә таянып, М.Фазлуллин мәктәптә туган телне нәтиҗәле укытуның дүрт шартын билгеләп үтә: балаларның мәктәп яшенә кадәр үк татар телен белү дәрәҗәсе; телне өйрәнү өчен туплаган материалның нәтиҗәлелеге; грамматикага өйрәтүнең эчтәлеге һәм методы; үз эшчәнлегендә укытучының мөстәкыйльлеге.

     Безнең фикеребезчә, М.Фазлуллинның “Орфографиягә өйрәтү методикасы” буенча хезмәте бүгенге көндә дә үзенең әһәмиятен югалтмый. Автор хаклы рәвештә билгеләп узганча, “тел ул язу белән нык бәйләнешле. Хәрефләрнең язылышы дөрес булмаганда, язуны укып булмый...ялгыш язу ул уку техникасына да ярдәм итә. Өченчедән, ялгыш язу грамотасызлыкны күрсәтә” [4:45]. Шул рәвештә, дөрес язуның мөһимлеген билгеләп үтә дә, автор, дөрес язарга өйрәнүдә орфографиянең төп принципларын күрсәтә: 1. Фонетик принцип, ягъни сүзләрне әдәби телдә әйтелгәнчә һәм әдәби телдә ишетелгәнчә язу. 2. Морфологик принцип – сүзләрнең морфологик төзелешен искә алып язу. 3. График принцип – язылыш принцибына нигезләп язу [4:47].

     Шулай ук хезмәттә орфографиягә өйрәтүдә ике төп юнәлеш  аерып күрсәтелә: сөйләм төзелешен өйрәнүгә, грамматикага таяну һәм язу процессының психологиясенә нигезләнү, ягъни грамоталылыкны үзләштергәндә туа торган физиологик һәм психик процессларга таяну юнәлеше [4:57].
     Авторның укучыларга психологик яктан якын килеп эш итүе әһәмиятле.
Йомгак
     М.Ә.Фазлуллинның методик мирасына күзәтү ясаганнан соң, без галимнең татар теле методикасы өлкәсендәге эшчәнлегенең гаять зур икәнлеген билгеләп үтәбез. Нәтиҗәдә, М.Ә.Фазлуллинның язган хезмәтләре татар телен фән һәм укыту предметы буларак куюда зур урын алып тора. Аның татар тел белеме һәм методикасының актуаль мәсьәләләрен күтәргән хезмәтләре бүгенге уку-укыту системасында да үзенчәлеген югалтмый. Иң мөһиме, М.Фазлуллин үзенең хезмәт юлын балалар укытудан, аннан соң укытучылр әзерләүдән башлый. Үзенең шәхси эш тәҗрибәсенә таянып язылганга күрә аның методик хезмәтләре практик әһәмияткә ия.

